
Diffiniad 
· Trwy broses gwleidyddiaeth mae grwpiau o bobl yn gwneud penderfyniadau. 

· Mae gwleidyddiaeth ryngwladol yn canolbwyntio ar faterion tramor a’r berthynas rhwng  gwahanol wledydd â’i gilydd. Gellir diffinio gwleidyddiaeth ryngwladol fel y berthynas swyddogol rhwng gwledydd, neu yn benodol rhwng arweinwyr gwledydd â’i gilydd. 
· Yn y byd academaidd mae astudio gwleidyddiaeth ryngwladol wedi canolbwyntio, yn y gorffennol, ar gwestiynau yn ymwneud â rhyfel a heddwch. Ond  mae’r agenda wedi lledaenu i gynnwys testunau megis  swyddogaeth y cyfryngau torfol, rhyw (gender), hawliau dynol, crefydd, hil a’r amgylchfyd. 

· Mae digwyddiadau rhyngwladol ar ein setiau teledu o fewn munudau.  Mae dulliau cyfathrebu cyfoes yn golygu fod pobl y byd yn cysylltu â’i gilydd yn gyflym heb eu cyfyngu gan ffiniau gwledydd.  Mae digwyddiadau ar y farchnad stoc yn Tokyo yn gallu effeithio ar swyddi yng Nghymru.  Yn aml mae gan benderfyniadau gwleidyddol lleol effeithiau rhyngwladol.
· Yn 2009 cynhaliwyd cynhadledd undydd i drafod Y Chwyldro Ewropeaidd a Dyfodol Gwleidyddiaeth Ryngwladol, ym mhencadlys y Cenhedloedd Unedig yn  Efrog Newydd.  Ar gychwyn yr  21ain ganrif mae’r Undeb Ewropeaidd yn flaenllaw ar lwyfan gwleidyddol y byd.  Yr Undeb Ewropeaidd yw’r  bloc masnachu mwyaf yn y byd.  Canlyniad yw hyn o’r awydd cryf ar ddiwedd yr Ail Ryfel Byd i osgoi rhyfel  drwy gryfhau  cysylltiadau economaidd y gwledydd Ewropeaidd.
·  Gallwn ddadlau felly bod diplomyddiaeth ar lefel  ryngwladol yn bwysig i gadw gwledydd yn cydweithio yn heddychlon.  Wrth fasnachu â’i gilydd maent yn ceisio aros yn gyfeillgar.
Y Beibl a gwleidyddiaeth ryngwladol
· Mae Duw wedi rhoi awdurdod i bobl i reoli’r byd. Y bwriad ydy bod pobl yn cael dewis eu harweinwyr a bod yr arweinwyr hynny’n rheoli’n ddoeth (Act.6:3). 
· Yn sgîl y gorchymyn  i fynd â’r newyddion am Grist i bob rhan o’r byd mae gwerthoedd Cristnogol wedi lledaenu yn fyd-eang.  Mae Cristnogaeth wedi cyfrannu yn bositif i gymdeithas fyd-eang dros y canrifoedd: datblygiad ysbytai, gwyddoniaeth gyfoes, diwedd ar gaethwasiaeth, cydraddoldeb i ferched, parch at fywyd dynol, celfyddyd a llenyddiaeth, cyfundrefn cyfiawnder teg, addysg, hawliau sifil a llawer mwy (Math.28:18-20). 
· Mae parch at eraill, at draddodiadau a diwylliannau gwahanol, yn hanfodol wrth ystyried diplomyddiaeth ryngwladol (Math.7:12).
Democratiaeth
·  Democratiaeth yw’r ffordd agosaf at y sail Feiblaidd o wneud penderfyniadau, sef bod pawb yn gyfartal (Math.23:8; 1 Pedr 5:3). Yn cyd-fynd â democratiaeth mae cyfrifoldebau.  Mae yna lawer o gyfleoedd i wneud gwahaniaeth positif drwy gyfrannu i’r broses wleidyddol ryngwladol . 
Rhesymau dros gymryd rhan yn y broses wleidyddol
· Dylai cariad at Dduw a chyd-ddyn  ysgogi pobl i ymddiddori yn y byd gwleidyddol (Math. 22:37-40). Yn yr HD mae pwysigrwydd gwneud daioni wedi ei osod yn y gyfraith ac yn cael eu hannog yn aml (Lef. 19:18).

· Cafodd Joseff,  Nehemeia a’r brenhinoedd  Dafydd a Solomon  gyfle i gysylltu â,  neu arwain, y cyfundrefnau gwleidyddol yn eu cyfnodau.  Roeddent i gyd yn cysylltu yn rhyngwladol ac yn gweithio er lles eraill.
 






Testunau Trafod
1. Beth yw’r prif wahaniaethau rhwng gwleidyddiaeth leol a gwleidyddiaeth ryngwladol?
2. Mae gwledydd yn ceisio cydweithio â’i gilydd yn wleidyddol, ymchwiliwch neu drafodwch rai o’r canlynol: Yr Undeb Ewropeaidd, Y Cenhedloedd Unedig, Cynghrair y Gwledydd Arabaidd, Yr Undeb Affricanaidd.

3. Pam y mae diplomyddiaeth yn ddawn mor bwysig?
Gwleidyddiaeth Ryngwladol


Y Fframwaith Cristnogol

Noddwyd gan Ebeneser, Caerdydd (Cynllun Agape)

